
MINUTI

Il-Minuti tal-Laqgħa Nru 46, li saret fit-12 ta’ Ġunju 2019, ġew konfermati.

IĊ-CHAIRPERSON (Onor. Beppe Fenech Adami): Insellimkom. Ninforma lill-Membri ta’ dan il-Kumitat li fit-8 ta’ Lulju fil-5:00 p.m. se ssir laqgħa konġunta ta’ dan il-Kumitat flimkien mal-Kumitat Permanenti dwar l-Affarijiet Ekonomiċi u l-Kumitat Permanenti dwar l-Affarijiet Barranin u Ewropej bl-item fuq l-aġenda jkun “EFSI “Juncker Plan” Report – Presentation by Mr Leo Brincat, Member of the European Court of Auditors”. Nitlobkom tieħdu nota tad-data u ngħarrafkom li dik il-ġimgħa mhijiex se ssir laqgħa oħra għax il-laqgħa tal-ġimgħa tkun saret dakinhar. 

Nistgħu issa ngħaddu għall-item li jmiss fuq l-aġenda.

KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI INTITOLAT “A REVIEW OF THE CONTRACT FOR MOUNT CARMEL HOSPITAL’S OUTSOURCED CLERICAL SERVICES”

IĊ-CHAIRPERSON: Nibda billi nilqa’ fostna tliet studenti żgħażagħ li ġew isegwu l-laqgħa tal-lum ta’ dan il-Kumitat.

L-Oppożizzjoni talbet li fil-laqgħa tal-lum jkun hawn sabiex jixhdu s-Sur Stephen Sultana u s-Sinj. Doriette Debattista Fonk.  Għaldaqstant nitlob li jiġi msejjaħ is-Sur Stephen Sultana.

Is-Sur Stephen Sultana daħal fil-Kamra tal-Kumitat.

IĊ-CHAIRPERSON:  Isellimlek, Sur Sultana.  Se tingħata l-ġurament imbagħad wara jsirulek mistoqsijiet mill-Membri ta’ dan il-Kumitat u nitolbok sabiex tweġibhom to the best of your knowledge.

IS-SUR STEPHEN SULTANA: Jien, Stephen Sultana, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Nirringrazzjak. Nitolbok tgħidilna x’inhi l-kariga tiegħek.
IS-SUR STEPHEN SULTANA: Chief Executive Officer (CEO) f’Mount Carmel Hospital (MCH).

IĊ-CHAIRPERSON: Kemm ilek CEO?

IS-SUR STEPHEN SULTANA: Minn Jannar 2018. 

IĊ-CHAIRPERSON: Jiġifieri kważi sena u nofs. Nimmaġina u nifhem li inti konxju ta’ dan ir-rapport li qegħdin niddiskutu u nifhem ukoll li dan huwa kuntratt li ġie awarded qabel ma inti sirt CEO, però jidher li l-kuntratt għadu qed jiġi mġedded sal-lum. Tista’ tagħtina background ġenerali ta’ xi rriżultalek dwar dan il-kuntratt minn meta beda? Tista’ tgħidilna wkoll x’inhi s-sitwazzjoni llum?

IS-SUR STEPHEN SULTANA: Il-kuntratt reġa’ ġie ppubblikat f’April 2019.

IĊ-CHAIRPERSON: X’jiġifieri “ġie ppubblikat”?

IS-SUR STEPHEN SULTANA: Jiġifieri ħareġ għall-pubblikazzjoni. Il-closing date kienet it-23 ta’ Mejju, u bħalissa jinsab fi stadju ta’ aġġudikazzjoni.

IĊ-CHAIRPERSON: Qed nifhem sew li s-sejħa oriġinali ma’ kumpanija partikolari li bdiet lura fl-2015 ma baqgħetx tiġi mġedda awtomatikament?

IS-SUR STEPHEN SULTANA: Le, l-kuntratt attwali ġie nnegozjat through a negotiation procedure li tagħlaq fl-1 ta’ Novembru ta’ din is-sena.

IĊ-CHAIRPERSON: Imma l-kuntratt li dwaru sar dan ir-rapport kien sar lura fl-2015.

IS-SUR STEPHEN SULTANA: U qiegħed regolarizzat through a negotiation procedure li tkopri mill-1 ta’ Lulju 2019 sa Novembru 2019.

IĊ-CHAIRPERSON: Allura sa Novembru 2019 ikun ġie aġġudikat il-kuntratt il-ġdid.

IS-SUR STEPHEN SULTANA: Iva, hopefully ikun ġie aġġudikat il-kuntratt il-ġdid.

IĊ-CHAIRPERSON: Dan ir-rapport inti rajtu?

IS-SUR STEPHEN SULTANA: Iva. 

IĊ-CHAIRPERSON: Tgħidilna b’mod ġenerali x’inhi r-reazzjoni tiegħek għalih?

IS-SUR STEPHEN SULTANA: Hemm affarijiet li rridu nirranġaw u diġà bdejna naħdmu fuqhom, u hemm affarijiet fejn l-Awditur identifika li MCH kellu addirittura staff shortages... Aħna qegħdin naħdmu fuq l-affarijiet li elenka biex eventwalment naslu għar-riżultati.

IĊ-CHAIRPERSON: Kif taf inti, l-Awditur ipprepara rapport li huwa kritiku ħafna u b’mod ġenerali qal...

IS-SUR STEPHEN SULTANA: L-Awditur dejjem jikkritika! 

IĊ-CHAIRPERSON: Le, mhux dejjem, imma dejjem isib min jikkritikah! F’dan ir-rapport l-Awditur jelenka diversi nuqqasijiet li saru, b’mod partikolari jitkellem dwar kif sar kuntratt sabiex jiġu ngaġġati numru ta’ skrivana, però maż-żmien, minflok ma dan il-kuntratt kien qed jintuża sabiex jiġu ngaġġati numru ta’ skrivana, kien spiċċa vejikolu sabiex jiġu ngaġġati numru ta’ nies oħra, li huma kollox minbarra skrivana. F’mument minnhom ġew deskritti, minn xhud preċedenti, bħala nies li xogħolhom kien li jżommu s-slielem.

IS-SUR STEPHEN SULTANA: Dan l-istatement assolutament ma naqbilx miegħu. Li huwa żgur hu li at that point in time dik kienet a stop gap measure. Ovvjament ma tistax tirranġa sptar li għandu aktar minn 150 sena u li nżamm mitluq għal iktar minn 25 sena mingħajr ma saritlu qatt manutenzjoni, u taħdem biss bin-nies tas-Servizz Pubbliku. Jien nimmaġina li sabu a stop gap measure – l-unika vehicle li kien hemm at that point in time – u wżaw dak il-kuntratt biex jaħdmu bin-nies tekniċi li sabu. 

IĊ-CHAIRPERSON:  Imma setgħet ħarġet sejħa għal nies bħal handymen u nies tax-xogħol tal-id. Il-kritika tal-Awditur hija fis-sens li minkejja li ma jirriżultax li kien hemm bżonn ta’ clerical staff, ħarġet din is-sejħa għal clerical staff u minflok ġew impjegati clerical staff ġew impjegati nies oħra. Tif tiġġustifikaha din? Jien nifhem li din il-prassi bdiet qabel ma mort inti hemmhekk però nifhem li kompliet ukoll wara li dħalt int.
IS-SUR STEPHEN SULTANA: Għalfejn qed tgħid li kompliet wara li dħalt jien?

IĊ-CHAIRPERSON: Għax jien qed nifhem li f’din is-sena u nofs dawn in-nies baqgħu hemmhekk.

IS-SUR STEPHEN SULTANA: Però m’iniex inżid mal-compliment li hemm, sempliċement qiegħed nissostitwixxi. Jekk jirriżenja xi ħadd irridu naraw li jidħol xi ħadd ieħor, ovvjament biex nibqgħu noperaw kif għandna noperaw. Nemmen ukoll li l-management ta’ dak iż-żmien ħadem fuq l-HR plan, li jiġi ppreżentat kull sena, u li fih ġew identifikati numru ta’ posts li kellhom eventwalment jimtlew at that point in time, fosthom ta’ maintenance people. 

IĊ-CHAIRPERSON: L-Awditur jgħid li mkien ma rriżulta li kien hemm xi HR plan, u wisq inqas li kien hemm xi indikazzjoni ta’ bżonn ta’ clerical staff.

IS-SUR STEPHEN SULTANA: Ma nistax inwieġeb dwar dan. Li nista’ ngħidlek hu li mill-2018 ‘l hawn definittivament qed isir dan il-pjan u nemmen li kien isir anke qabel għax jintalab mill-head office. Fil-fatt bħalissa qegħdin fi stadju li nibagħtu l-pjan għall-2020.

IĊ-CHAIRPERSON: Jien bħalek naħseb li f’istituzzjoni bħalma hija din, irid ikun hemm HR plan, però l-Awditur fir-rapport tiegħu jgħid li qalulu li kien sar a capacity building exercise (CBE), effettivament ma sab ebda dokumentazzjoni which backed up this claim, u ma sab ebda talba għal żieda fil-clerical staff. Allura l-Awditur jgħid li ma jistax jifhem kif f’daqqa waħda nħass il-bżonn li jsir dan ir-reklutaġġ.

ONOR. ALEX MUSCAT:  Minn fejn qed tikkwota, Sur President?

IĊ-CHAIRPERSON: Qed nagħmel riferenza għal dak li hemm f’paġna 19 tar-rapport fejn jingħad li:

“NAO’s review of MCH’s CBE in fact showed that no request for clerical staff was included.”

L-Awditur jgħid ukoll li kien hemm an absence of documentation f’dak li għandu x’jaqsam mal-eżerċizzju li sar. L-eks financial controller qal li hu ma kellux dokumentazzjoni għax ġustament ma kienx ħadhom miegħu, qalilhom li d-dokumentazzjoni relattiva kienet qiegħda fl-uffiċċju f’MCH, però meta l-Awditur mar jivverifika ma sab ebda dokumentazzjoni u meta għamel review tas-CBE ma sab ebda talba għal clerical staff. Minkejja li probabbilment MCH għandu bżonn ħafna staff, jirriżulta li kien hemm, jew għad hemm bżonn ta’ clerical staff? Jew għadna nużaw dan il-kuntratt ta’ clerical staff biex indaħħlu nies oħra li mhumiex skrivana?

IS-SUR STEPHEN SULTANA: Jien nista’ nitkellem dwar dak li qed jiġri llum, fejn jekk għall-argument jirriżenja ħaddiem tekniku, mhux qed jiġi sostitwit sakemm ovvjament il-pożizzjoni tiġi regolarizzata kif għandha tkun.  Aħna qegħdin fi stadju li dawn l-affarijiet nirregolarizzawhom u eventwalment hemm il-ħsieb li lil dawn l-istess ħaddiema, li jammontaw għal 35, nittrasferixxuhom taħt maintenance agreement separat ħalli l-affarijiet jiġu regolarizzati.

IĊ-CHAIRPERSON: Allura s-sejħa li saret issa hija għal clerical staff jew le?

IS-SUR STEPHEN SULTANA: Se jkun maintenance agreement biex jiffaċilita l-proċess ta’ transfer of business. 

IĊ-CHAIRPERSON: Ngħid sew li allura MCH mhux se jibqgħalu l-vejikolu li għandu bħalissa?

IS-SUR STEPHEN SULTANA: Se jkun hemm dan il-maintenance agreement.

IĊ-CHAIRPERSON: Li huwa separat.

IS-SUR STEPHEN SULTANA:  Hekk hu.

ONOR. CHRIS SAID: Jiġifieri inti qed tgħid li f’April ħareġ tender ġdid u bħalissa qiegħed fil-fażi ta’ aġġudikazzjoni.  Naqblu?

IS-SUR STEPHEN SULTANA: Sar a negotiation procedure tal-iskrivana li, jekk m’iniex sejjer żball, ikopri minn Lulju sa Novembru.

ONOR. CHRIS SAID: Meta tgħid “negotiation procedure” xi trid tfisser?

IS-SUR STEPHEN SULTANA: Mal-kuntrattur attwali.

ONOR. CHRIS SAID: Jiġifieri ma ħariġx tender imma se tmur għal direct order.

IS-SUR STEPHEN SULTANA: Le, in the meantime ħareġ tender li ġie ppubblikat fil-bidu ta’ April u għalaq fit-23 ta’ Mejju. Dan sar biex nirregolarizzaw il-pożizzjoni; ma tistax tħalli kuntratt  skadut, trid tagħmel xi forma ta’ negozjati biex jibqa’ għaddej.

ONOR. CHRIS SAID: Jiġifieri saret extension tal-kuntratt li kien hemm qabel.

IS-SUR STEPHEN SULTANA: Biex jiġi regolarizzat.

ONOR. CHRIS SAID: Però sadanittant f’April li għadda ħareġ kuntratt ġdid.

IS-SUR STEPHEN SULTANA: Iva.

ONOR. CHRIS SAID: Dan il-kuntratt huwa għal clerical services?

IS-SUR STEPHEN SULTANA: Iva.

ONOR. CHRIS SAID: Biss?

IS-SUR STEPHEN SULTANA: Iva. 

ONOR. CHRIS SAID: Jiġifieri n-nies tal-manutenzjoni li hemm bħalissa mhumiex se jaqgħu taħt dak il-kuntratt.

IS-SUR STEPHEN SULTANA: Dawk se jkunu f’kuntratt separat taħt maintenance agreement ieħor.

ONOR. CHRIS SAID: Li għad irid joħroġ.

IS-SUR STEPHEN SULTANA: Hekk hu.

ONOR. CHRIS SAID: Fiex wasal?

IS-SUR STEPHEN SULTANA: L-arranġament sar through s-Central Procurement Services Unit (CPSU). F’dawk it-tip ta’ negozjati aħna nkunu third party. Il-proċedura saret biex eventwalment inkunu nistgħu niffaċilitaw it-trasferiment tal-ħaddiema bħala transfer of business minn kumpanija “A” għal kumpanija “B”.
ONOR. CHRIS SAID: Fil-fatt ir-regolamenti u l-liġijiet hekk jgħidu, ċioè li meta jkun hemm tenders ta’ dan it-tip li jagħlqu u joħroġ tender ġdid, jekk il-kuntrattur ma jkunx l-istess wieħed li kellu t-tender qabel, irid ikun hemm it-transfer of business biex il-ħaddiema jimxu minn ma’ kuntrattur għal ma’ kuntrattur ieħor, però jien mhux dak staqsejtek. Ejjew għalissa nħallu l-kuntratt għan-nies tal-manutenzjoni, li issa mhux se jaqgħu taħt il-kuntratt klerikali kif kienu jaqgħu s’issa u kif l-Awditur qal li ma jistax jifhem kif nies tal-manutenzjoni daħlu taħt il-klerikali u intom iġġustifikajtu li kienet stop gap. Minn hemmhekk ‘il quddiem, il-kuntratt għan-nies tal-manutenzjoni, li għedtilna li hemm madwar 35...  Jiġifieri minn madwar 160 persuna li hemm impjegati taħt dan il-kuntratt, hemm madwar 130 li huma skrivana u 35 li jagħmlu manutenzjoni?

IS-SUR STEPHEN SULTANA: Ma nafx iċ-ċifra eżatta imma huma msemmija fir-rapport. Apparti tal-manutenzjoni hemm ħaddiema oħra li jaqgħu taħt il-clerical. 

ONOR. CHRIS SAID: Li huma?

IS-SUR STEPHEN SULTANA: Qegħdin identifikati fir-rapport.

ONOR. CHRIS SAID: Illum inti s-CEO. As we speak kemm hemm ħaddiema li huma mpjegati mal-kuntrattur imma li joffru servizz lill-isptar taħt dan il-kuntratt li ġie nvestigat u daħal fih l-Awditur?

IS-SUR STEPHEN SULTANA: Hemm madwar 138 ħaddiem.

ONOR. CHRIS SAID: Jiġifieri naqsu ftit minn dawk li kienu f’Ġunju 2017 għax dakinhar kien hemm 160 dakinhar. Naqblu?

IS-SUR STEPHEN SULTANA: Iva.

ONOR. CHRIS SAID: Minn dawn il-130 kemm huma skrivana u qed jagħmlu xogħol ta’ skrivana?

IS-SUR STEPHEN SULTANA: M’għandix dik l-informazzjoni hawnhekk.

ONOR. CHRIS SAID: Tista’ ġġibhielna?

IS-SUR STEPHEN SULTANA: Mela le.
ONOR. CHRIS SAID: Kemm minnhom illum qegħdin jagħmlu xogħol ta’ maintenance?

IS-SUR STEPHEN SULTANA: M’għandix dik l-informazzjoni.

ONOR. CHRIS SAID: Apparti skrivana u ħaddiema fil-maintenance hemm xi tip ta’ ħaddiema oħra taħt dan l-istess kuntratt?

IS-SUR STEPHEN SULTANA: Qegħdin imsemmijin fir-rapport.

ONOR. CHRIS SAID: Li huma?

IS-SUR STEPHEN SULTANA: Security officers u naħseb li hemm xi drivers ukoll.

IĊ-CHAIRPERSON: Din l-anomalija, come next November, se tiġi rrimedjata jew se nibqgħu b’din is-sitwazzjoni?  Għax inkella ma nkunu tgħallimna xejn minn dan ir-rapport! L-Awditur jgħid li ħloqna anomalija fejn kuntratt għal skrivana qed jintuża biex jidħlu ħaddiema bħala security, drivers, carpenters, plasterers, skilled painters, technicians, fitters, kitchen helpers, plumbers, electrians, handymen, tile setters u plasterers. Jiġifieri għamilna kuntratt biex nimpjegaw l-iskrivana, u spiċċajna ningaġġaw din il-lista sħiħa ta’ ħaddiema. Issa li ħarġet sejħa ġdida din l-anomalija qiegħda tiġi ndirizzata, jew se jibqgħu bl-anomalija ta’ kuntratt għal skrivana u nimpjegaw dawn it-tip ta’ nies?

IS-SUR STEPHEN SULTANA: Rigward il-maintenance u s-security qed tiġi ndirizzata. L-oħrajn qegħdin taħt kuntratt separat.

IĊ-CHAIRPERSON: Aħna għalissa qed nitkellmu fuq il-clerical services.

IS-SUR STEPHEN SULTANA: Dwar il-klerikali hemm sezzjoni ta’ ħaddiema li ma jappartjenux f’dik is-saffa. Issa dawk qegħdin nindirizzawhom... 

IĊ-CHAIRPERSON: Billi tagħmlu xiex? 

IS-SUR STEPHEN SULTANA: Permezz ta’ maintenance agreement kif spjegajt ftit tal-ħin ilu. 

IĊ-CHAIRPERSON: Se jkun kuntrattur taħt l-istess kuntratt?
IS-SUR STEPHEN SULTANA: Le, mhux l-istess kuntrattur. Kumpanija separata biex tiffaċilitalna l-proċess… 

IĊ-CHAIRPERSON: Saret sejħa għal dan? 

IS-SUR STEPHEN SULTANA: Il-proċess ħadu ħsiebu s-CPSU. 

IĊ-CHAIRPERSON: Taf tgħidilna huwiex by direct order? 

IS-SUR STEPHEN SULTANA: Ma nafx; mingħalija saru direct negotiations. 

ONOR. CHRIS SAID: Qed nifhem sew li l-ħaddiema tal-maintenance mhux se jaqgħu taħt it-tender li ħareġ f’April li għadda u li bħalissa qed jiġi aġġudikat? Dak huwa għall-kerikali. 

IS-SUR STEPHEN SULTANA: Iva. 

ONOR. CHRIS SAID: U jekk jintgħażel kuntrattur ġdid l-iskrivana li huma mpjegati b’dan il-kuntratt li ġie nvestigat mill-Awditur jiġu trasferiti għal mal-kuntrattur il-ġdid. Il-30 jew 38 ħaddiem li huma fil-maintenance ħareġ kuntratt ġdid għalihom? Ġie ppubblikat il-kuntratt? 

IS-SUR STEPHEN SULTANA: Sar negozjar ma’ kumpanija.

ONOR. CHRIS SAID: Negozjar dirett. 

IS-SUR STEPHEN SULTANA: Iva.

ONOR. CHRIS SAID: Jiġifieri direct order. 

IS-SUR STEPHEN SULTANA: Hekk tiġi.  Għax bil-mod kif qiegħda  s-sitwazzjoni, it-transfer of business qatt ma seta’ jsir, jiġifieri dawn il-ħaddiema jridu jirriżenjaw, jiġu ngaġġati ma’ din il-kumpanija, imbagħad minn hemmhekk isir transfer of business meta toħroġ is-sejħa. Dan se jkun a stop gap measure għal sena, fil-frattemp tinħareġ is-sejħa b’mod pubbliku, imbagħad eventwalment isir il-proċess kif għandu jsir. 

ONOR. CHRIS SAID: Din il-kumpanija hija l-istess waħda li ħadet dan il-kuntratt. 

IS-SUR STEPHEN SULTANA: Le. 

ONOR. CHRIS SAID: Jiġifieri hija kumpanija separata. 

ONOR. ALEX MUSCAT: Din hija xi ħaġa li qed tmexxu intom jew hija xi ħaġa li qed issir minn xi mkien differenti? F’ħin minnhom semmejt is-CPSU. Huwa dan il-unit li qed imexxi dan il-proċess? 
IS-SUR STEPHEN SULTANA: Iva, għenuna ħafna fil-proċess u huwa grazzi għalihom. 

IĊ-CHAIRPERSON: U l-parir li tawkom kien li tmorru b’direct order. 

IS-SUR STEPHEN SULTANA: Għax ma kienx hemm mod ieħor kif nistgħu nagħmlu transfer of business. 

IĊ-CHAIRPERSON: Għaliex? 

IS-SUR STEPHEN SULTANA: Għax ma stajniex. 

IĊ-CHAIRPERSON: Ta’ injorant li jien qed nistaqsi:  Għaliex ma tistax toħroġ sejħa, tingħata lil xi ħadd u jsir it-trasferiment? 

IS-SUR STEPHEN SULTANA: L-uffiċjali tas-CPSU jistgħu jispjegawlkom aħjar dwar dan il-proċess. 

IĊ-CHAIRPERSON: Jiġifieri ma tafx x’inhi r-raġuni. 

IS-SUR STEPHEN SULTANA: Hemm raġuni, imma jien ma nafx nispjegaha. 

ONOR. ALEX MUSCAT: Jekk ikun hemm bżonn nistiednu lill-uffiċjali tas-CPSU. 

ONOR. ROBERT CUTAJAR: Sur Sultana, inti għamilt użu minn dan il-kuntratt minn Jannar 2018, jiġifieri minn meta dħalt inti, sal-lum? 

IS-SUR STEPHEN SULTANA: Pjuttost naqqasna. 

ONOR. ROBERT CUTAJAR:  Jiġifieri ma kellekx impjegati ġodda bejn l-2018 u llum. 

IS-SUR STEPHEN SULTANA: Ikun hemm replacements. 

ONOR. ROBERT CUTAJAR: Taħt l-istess? 
IS-SUR STEPHEN SULTANA: Iva, imma klerikali. 

ONOR. ROBERT CUTAJAR: B’liema mod ġew ingaġġati? Ix-xhieda li kellna fil-ġimgħat li għaddew qalu li biddlu l-prassi u kkonfermaw dak li qal  l-Awditur fir-rapport, u ċioè li minflok kienu jsiru l-interviews kienu jmorru l-Ministeru u minn hemmhekk kienu jibagħtulhom lista ta’ ismijiet. Jiġifieri bażikament qlibna l-mod ta’ kif jaħdem il-kuntratt. Inti bqajt tagħmel użu minn din is-sistema? 

IS-SUR STEPHEN SULTANA: Le.  Aħna nirċievu s-CVs u nikkuntattjaw lill-individwu fejn ngħidulu x’opportunitajiet għandna.  Jien naħseb li hija xi ħaġa pożittiva fl-isptar, li sfortuantament huwa stigmatizzat, li jkun hemm min hu nteressat jaħdem hemmhekk. 

ONOR. ROBERT CUTAJAR: Minn min jiġi kkuntattjat? 

I-SUR STEPHEN SULTANA: Minn uffiċjal, ikun min ikun.  

ONOR. ROBERT CUTAJAR: Pereżempju? 

IS-SUR STEPHEN SULTANA: Hemm l-HR section li jistgħu jagħmlu dak ix-xogħol, imma eventwalment trid tkun ir-recruitment company li tiskatta l-proċess. 

ONOR. ROBERT CUTAJAR: Imma qabel ma kienx qed jiġri hekk. L-informazzjoni li għandna… 

IS-SUR STEPHEN SULTANA: Onor. Cutajar, jien ma nistax nitkellem fuq li ġara qabel; jien nista’ ngħid fuq dak li qed isir issa. 

ONOR. ROBERT CUTAJAR: Imma d-dokumenti hemm għadhom u għandek aċċess għalihom, jiġifieri taf kif ġew impjegati. 

IS-SUR STEPHEN SULTANA: Ma qgħadtx nidħol f’dak id-dettall. 

ONOR. ROBERT CUTAJAR: Jew m’intix komdu tgħidilna? 

IS-SUR STEPHEN SULTANA: Lanqas xejn. Jien ġejt hawnhekk biex inweġibkom. 

ONOR. ROBERT CUTAJAR: F’dawn l-aħħar sigħat ħarġet l-aħbar li tliet kwarti tas-soqfa li hemm fis-swali ta’ MCH huma kkundannati. 

IS-SUR STEPHEN SULTANA: Fejn ħarġet din l-informazzjoni? 

ONOR. ROBERT CUTAJAR: Qiegħda fuq portal tal-aħbarijiet, għadni kemm rajtha issa. 
IS-SUR STEPHEN SULTANA: Onor. Cutajar, l-aħbarijiet jgħidu ħafna affarijiet. 

ONOR. ROBERT CUTAJAR: Tikkonferma li hemm tliet kwarti tas-soqfa tas-swali li huma kkundannati? 

IS-SUR STEPHEN SULTANA: Jien li nista’ nikkonferma huwa li l-ħsara li ġiet iġġenerata fl-isptar definittivamemnt ma saritx fuq medda ta’ sitt snin, imma hija kaġun sforz ta’ gvernijiet preċedenti li ma ħadux azzjoni biex jindirizzaw il-ħsara. 

ONOR. ROBERT CUTAJAR: Lil hinn mill-kwestjoni ta’ gvernijiet… 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Sultana, għandek rapporti u dokumenti nterni li juru li din mhijiex kawża ta’ xi ħaġa li ċediet jew soqfa li qegħdin f’periklu minħabba li ma saritx manutenzjoni fis-sentejn li għaddew imma minħabba ħsara li ilha ġejja minn ġenerazzjonijiet oħra? 

IS-SUR STEPHEN SULTANA: Kulħadd jaf li saqaf ma jiddeterjorax fuq medda ta’ sitt snin. 

ONOR. JULIA FARRUGIA PORTELLI: Imma għandek rapporti tekniċi li jgħidu dan? 

IS-SUR STEPHEN SULTANA: Għandna rapporti tekniċi u għandna structural engineer in place, jiġifieri ħloqna dak li ma sibniex anke mil-lat ta’ ħaddiema, u jekk Alla jrid se naraw ir-riżultati fix-xhur u fis-snin li ġejjin. 

ONOR. ROBERT CUTAJAR: Dan ir-rapport qiegħed fuq The Times of Malta tad-9 ta’ Ġunju, u safejn naf jien inti, bħala kap eżekuttiv, ma ċħadtux.  Hux hekk? 

IS-SUR STEPHEN SULTANA: M’għandix għalfejn niċħad affarijiet li jkunu fil-media. Fil-media jkun hemm ħafna affarijiet. 

ONOR. ROBERT CUTAJAR: Jiġifieri l-pazjenti jistgħu jserrħu rashom li m’hemmx soqfa kkundannati. 

IS-SUR STEPHEN SULTANA: Nista’ nassigurak li ma jien se nħalli l-ebda pazjent u l-ebda ħaddiem taħt saqaf ikkundannat. Is-soqfa li huma bil-puntali, li semma l-Onor. Membru l-aħħar darba, huma f’areas li m’hemmx aċċess għalihom, lanqas jien ma nidħol fihom. 

ONOR. ROBERT CUTAJAR: Jiġifieri meta Richmond Foundation, preċiżament bħal-lum ġimgħa, tat il-parir li l-isptar għandu jingħalaq għax mhuwiex fi stat li jilqa’ fih pazjenti, ma qalitx il-verità? 

IS-SUR STEPHEN SULTANA: Ma naħsibx li huwa l-każ. Ilbieraħ stess inawgurajna sala, permezz tax-xogħol li sar minn dawn il-ħaddiema li qegħdin jiġu kkritikati, u llum daħħalna 30 pazjent fiha.  Jekk Alla jrid, kif ikollna l-kuntrattur on board nirranġaw u… 

ONOR. ROBERT CUTAJAR: Aħna bl-ebda mod m’aħna qegħdin nikkritikaw lill-ħaddiema, imma qegħdin nikkritikaw il-mod kif sar il-proċess. Kemm ġew impjegati ħaddiema permezz tad-direct order, li skont inti ma kienx hemm mod kif stajt tirrimedja u allura kellek tagħmel użu minnu? 

IS-SUR STEPHEN SULTANA: Dak sar biex niffaċilitaw it-trasferiment tal-business. 

ONOR. ROBERT CUTAJAR: Min hu l-kuntrattur li ħa d-direct order? 

IS-SUR STEPHEN SULTANA: Jekk m’iniex sejjer żball Mekkanika. 

ONOR. ROBERT CUTAJAR: U ġew impjegati 38 ħaddiem? 

IS-SUR STEPHEN SULTANA: 35. Hawnhekk għandi l-lista tal-ħaddiema li se jiġu trasferiti minn fuq il-kuntrattur attwali għal dan il-kuntrattur. 

ONOR. ALEX MUSCAT: Negotiated procedure jew direct order? 
IS-SUR STEPHEN SULTANA: Ma nafx inwieġbek dwar it-teknikalità tagħha.  Naħseb li s-CPSU huma aktar idonei sabiex jispjegaw dwar dan. 

ONOR. ALEX MUSCAT: Huma qed imexxu dawn in-negozjati? 

IS-SUR STEPHEN SULTANA: Iva.  Li huwa żgur hu li ma kienx hemm mod ieħor x’nagħmlu minħabba l-issue tat-transfer of business. 
ONOR. ALEX MUSCAT:  Jiġifieri din hija xi ħaġa li m’intomx qed tieħdu ħsiebha intom imma hija xi ħaġa li qed tiġi… 

IS-SUR STEPHEN SULTANA: Aħna konna nvoluti fid-diskussjonijiet, imma ovvjament hija s-CPSU l-entità… 

IĊ-CHAIRPERSON: Dan huwa kuntratt li, kif għedt inti, beda lura fl-2015. L-Awditur, fir-rapport tiegħu jgħid li sa Jannar 2017, jiġifieri two years down the line, in-numru ta’ nies ingaġġati taħt dan il-kuntratt kien ta’ 60, però f’Mejju u f’Ġunju 2017 dawn is-60 kważi tripplaw. L-Awditur jinnota li kien hemm din l-ispike qawwija ħafna f’Mejju u f’Ġunju 2017 li nzertaw kienu x-xhur tal-elezzjoni ġenerali. X’inhi r-reazzjoni tiegħek? 

IS-SUR STEPHEN SULTANA: Naħseb l-ikbar spike li kien hemm fil-head count kienet bejn l-2011 u l-2012 meta żdiedet bi 304.  Jiġifieri huwa evidenti li l-ispikes ma sarux kif qed tipprova telenka inti, Onorevoli. 

IĊ-CHAIRPERSON:  Mhux jien qiegħed nelenka, imma ntqal fir-rapport tal-Awditur. 

ONOR. ALEX MUSCAT: Kemm qed tgħid li żdiedu l-ħaddiema qabel l-2013? 

IS-SUR STEPHEN SULTANA: Bejn l-2011 u l-2012 il-head count fis-Servizz Pubbliku żdiedet bi 304. 

IĊ-CHAIRPERSON: Fis-Servizz Pubbliku. 

IS-SUR STEPHEN SULTANA: Għax ma kienx hemm dan il-kuntratt. 

ONOR. ALEX MUSCAT: Jekk tqabbel dan mas-snin ta’ wara, kif jikkompara? 

IS-SUR STEPHEN SULTANA: M’għandix dik id-data. 

ONOR. ALEX MUSCAT: U b’dan il-kuntratt inxtraw is-servizzi ta’ madwar 150 ruħ, jiġifieri inqas min-nofs taż-żieda li kien hemm f’dak il-perjodu li semmejt inti.

IĊ-CHAIRPERSON: Sur Sultana, altru kellek nies li ġew replaced mis-Servizz Pubbliku stess... 

ONOR. ALEX MUSCAT: Imma llum ħarġet biċċa informazzjoni importanti ħafna! 

IĊ-CHAIRPERSON: Mela le. Il-Gvern, fis-snin li qed isemmi s-Sur Sultana, alloka numru ta’ nies minn fost il-ħaddiema tal-Gvern, imma hawnhekk m’aħniex qegħdin nitkellmu fuq hekk. Hawnhekk qegħdin nitkellmu fuq… 

ONOR. JULIA FARRUGIA PORTELLI:   Jiġifieri fi żmienkom il-ħaddiema daħħlu tal-post.

IĊ-CHAIRPERSON: Le, m’intix korretta. 

ONOR. JULIA FARRUGIA PORTELLI: Mela ħalli jispjegalna s-Sur Sultana. 

IĊ-CHAIRPERSON: Sur Sultana, għedilna jekk humiex nies li ġew deployed f’MCH jew ġew impjegati … 

ONOR. ALEX MUSCAT: M’għandekx għalfejn tiddefendi… (Interruzzjonijiet) 

ONOR. JULIA FARRUGIA PORTELLI: Sur Sultana, kemm għedtilna li ddaħħlu ħaddiema bejn l-2011 u l-2012? 

IS-SUR STEPHEN SULTANA: 304 individwu kienu ġew tal-post. 

ONOR. JULIA FARRUGIA PORTELLI: Jiġifieri daħlu jaħdmu mal-Gvern. 

IS-SUR STEPHEN SULTANA: Hekk hu. 

ONOR. ALEX MUSCAT: Qed nifhmu sew li l-ħaddiema ngaġġati permezz ta’ dan il-kuntratt mhumiex ħaddiema ta’ MCH imma huma nies li joffru servizz lill-isptar u mhumiex ħaddiema tas-Servizz Pubbliku? 

IS-SUR STEPHEN SULTANA: Dawn huma ħaddiema tal-kuntrattur. 

ONOR. ALEX MUSCAT: Jiġifieri, bħala head count tal-ħaddiema tal-isptar ma żdiedx ħlief, ovvjament, jekk jiżdiedu t-tobba, n-nurses, eċċ. 

IS-SUR STEPHEN SULTANA: Jekk għall-argument inkunu tlabna 100 skrivan u bħala management qed nara n-neċessità li nżiduhom għal 120, dik iż-żieda trid tiġi riflessa fis-CBE, imbagħad eventwalment jiskatta l-proċess biex ngħidu lill-HR li qed nitolbu 20 oħra mil-lat klerikali. Hekk qed naħdmu. 

IĊ-CHAIRPERSON: Peress li ġejt ippreparat ħafna fuq x’sar bejn l-2011 u l-2013 però ma tafx tgħidilna kemm hemm illum... 

IS-SUR STEPHEN SULTANA: Għedtlek hemm 138. 

IĊ-CHAIRPERSON: Però meta staqsejtek kif inhuma maqsumin ma kontx kapaċi tgħidilna. 

IS-SUR STEPHEN SULTANA: Jien għall-klerikali ġejt ippreparat. 

IĊ-CHAIRPERSON: Jien kont naħseb li ġejt ippreparat għal dak li hemm illum u mhux għal dak li sar fl-2011!  Però mhijiex problema. Fl-2011 u l-2012, li ġejt ippreparat ħafna fuqhom, kemm daħlu ħaddiema? 

IS-SUR STEPHEN SULTANA: 304. 

IĊ-CHAIRPERSON: U x’kienu? 

IS-SUR STEPHEN SULTANA: Ħaddiema tas-Servizz Pubbliku. 

IĊ-CHAIRPERSON: Doing what? 

IS-SUR STEPHEN SULTANA: Anything. 

IĊ-CHAIRPERSON: But like what? Like, for example, paramedics, nurses, security? 

IS-SUR STEPHEN SULTANA: Mhux neċessarjament professjonisti. 

IĊ-CHAIRPERSON: Kemm minnhom huma professjonisti? 

IS-SUR STEPHEN SULTANA: Ma nafx. 

IĊ-CHAIRPERSON: Forsi tkun tista’ tgħaddilna din l-informazzjoni? 

IS-SUR STEPHEN SULTANA: Mhijiex problema. 

IĊ-CHAIRPERSON: Qed ngħid sew li dawn huma nies li ġew deployed f’MCH? 

IS-SUR STEPHEN SULTANA: Ġew ingaġġati. 

IĊ-CHAIRPERSON: Ġew ingaġġati minn barra, jew kienu diġà fis-Servizz Pubbliku u ġew deployed hemmhekk? 

IS-SUR STEPHEN SULTANA: Ma nafx, imma li nista’ ngħidlek hu li l-head count żdiedet b’304. Issa jekk daħlux minn barra, jekk...  

IĊ-CHAIRPERSON: Tagħmel differenza għax jekk żdiedu minn barra it’s another added expense fuq il-kaxxa ta’ Malta, mentri jekk ġew deployed minn xi mkien ieħor ma jkunux an added expense. Pereżempju, dan il-kuntratt qed jiswa lill-poplu Malti aktar minn €3 miljun fis-sena, jiġifieri hemm a financial outlet u l-Awditur Ġenerali jistaqsi dwar din jekk hijiex a cost effective measure li ntużat biex nindirizzaw dan in-nuqqas ta’ skrivana li mhuma skrivana xejn. Nerġa’ niġi lura għal dak li kont qed ngħid.

Sur Sultana, l-Awditur, u mhux jien, jinnota li f’Mejju u f’Ġunju 2017, ċjoè fix-xhur tal-elezzjoni ġenerali, l-iskrivana, minn madwar 60 telgħu għal 150 u minn dakinhar sal-lum, u allura anke fit-term tiegħek, baqgħu bejn wieħed u ieħor l-istess ammont, imbagħad baqa’ fl-istess livelli. 

IS-SUR STEPHEN SULTANA: Naqas ftit. 

IĊ-CHAIRPERSON: Hemm spjegazzjoni għal dan? Forsi tista’ tgħidli li f’Mejju u f’Ġunju 2017 bdejtu tbajdu kullimkien, jew kellkom ħafna slielem xi ġġorru jew kellkom ħafna aktar pazjenti. 

IS-SUR STEPHEN SULTANA: Kif nista’ nispjegalek dwar xi ħaġa li ġrat qabel ma bdejt ix-xogħol tiegħi fl-2018? 
IĊ-CHAIRPERSON: Forsi ċċekkjajt l-affarijiet. 

IS-SUR STEPHEN SULTANA: M’għandix għalfejn. 

IĊ-CHAIRPERSON: U jekk nitolbok tiċċekkja? 

IS-SUR STEPHEN SULTANA: Jekk insib id-dokumenti niċċekkja. 

IĊ-CHAIRPERSON: Taħseb li ma jkunx hemm dokumenti dwar x’ġara sena u nofs ilu? 

IS-SUR STEPHEN SULTANA: Tant hemm affarijiet x’nagħmlu fl-isptar li naħseb li ċerti dokumenti… 

IĊ-CHAIRPERSON: Sur Sultana, hawnhekk qiegħed quddiem Kumitat tal-Parlament, aħna qegħdin nagħmlu xogħolna u dan li qegħdin nitolbu trid iżżidu mal-ħafna xogħol li għandek. Qed nitolbok sabiex tmur lura fl-arkivji u fl-istores li hemm f’MCH u tipprova ssib raġuni għalfejn kien hemm din l-ispike li jinnota l-Awditur fir-rapport tiegħu f’Mejju u f’Ġunju 2017. Nerġa’ ngħid li dik l-ispike was levelled out. Jien qed nistaqsi jekk hemmx raġuni; jista’ jkun li tiġi hawn u tagħtini raġuni li tispjega dan. 

ONOR. JULIA FARRUGIA PORTELLI: Is-Segretarja tal-Kumitat issa tibgħatlek bil-miktub dawn it-talbiet li qegħdin isirulek. 

IĊ-CHAIRPERSON:  L-ex financial controller, li nimmaġina li smajtu jixhed, spjegalna dwar l-istat li kien jinsab fih MCH sa ftit taż-żmien ilu fejn kien hemm pazjenti jieħdu showers flimkien, kien hemm pazjenti jieħdu showers b’ilma kiesaħ fix-xitwa, xi ħaġa li anke teffettwalhom il-kura tagħhom, kien hemm showers li tkun qed tipperikola ħajtek jekk tidħol fihom għax kellhom il-madum maqsum, eċċ. Kont aware inti minn din is-sitwazzjoni? Dan kien fi żmienek, warajk, jew għad hemm sitwazzjoni tali fl-isptar? 

IS-SUR STEPHEN SULTANA: Li nista’ ngħid hu li dan  il-Gvern ivvota €6.5 miljun għall-capital expenditure meta qabel kien hemm ivvutat €300,000.  Il-ħsieb hu li eventwlament b’din l-ispiża kapitali li l-Gvern qed jinvesti fl-isptar – li l-ebda Gvern m’għamel – se nagħtu d-dinjità xierqa lill-pazjenti. 

IĊ-CHAIRPERSON: Però dik ma kenitx il-mistoqsija tiegħi. Il-mistoqsija tiegħi kienet jekk inti tiftakarx li kien hemm dawn is-sitwazzjonijiet fi żmienek, jiġifieri qed nitkellmu mill-2018 ‘il hawn. Dawn ma tridx miljuni biex tirranġahom, u fl-aqwa żmien nistgħu nagħmluhom prijorità. Allura jien qed nistaqsik jekk tiftakarx sitwazzjonijiet tali jew jekk għadx hemm sitwazzjonijiet tali. 

IS-SUR STEPHEN SULTANA: Le. 

IĊ-CHAIRPERSON: Jiġifieri m’hemmx? 

IS-SUR STEPHEN SULTANA: Il-ħsarat li jkun hemm ikunu ta’ natura ta’ kuljum; il-ħsara strutturali ovvjament qegħdin nirranġawha ftit ftit. 

IĊ-CHAIRPERSON: Però llum, f’MCH għad hemm showers bla misħun? 

IS-SUR STEPHEN SULTANA: Le. 

IĊ-CHAIRPERSON: Għad hemm istanzi fejn pazjenti jkunu kostretti jieħdu showers flimkien? 

IS-SUR STEPHEN SULTANA: Le. Dawk l-affarijiet, jekk kienu jeżistu, ġew indirizzati. 

IĊ-CHAIRPERSON: Għaliex “jekk kienu jeżistu”? 

IS-SUR STEPHEN SULTANA: Għax jien ma nistax nitkellem fuq xi ħaġa li m’esperjenzajtx jien. 

IĊ-CHAIRPERSON: Jiġifieri mhux għax tiddubita lill-Awditur.
 
IS-SUR STEPHEN SULTANA:  Le.

ONOR. JULIA FARRUGUIA PORTELLI: Jiġifieri qed tgħidilna li meta dħalt inti numru ta’ affarijiet li semma l-Awditur kienu diġà ġew indirizzati? 

IĊ-CHAIRPERSON: To be fair miegħu, mhux l-Awditur semmihom imma l-ex financial controller. L-Awditur ma jagħmel ebda riferenza għal dan. 
Il-kollega tiegħi semma r-Richmond Foundation li ftit tal-ġranet ilu qalet li we should get out of there fast. 

IS-SUR STEPHEN SULTANA: Illum hemm affarijiet li rrid nirranġahom; huwa parti minn xogħli li nirranġa. Bħala parti mix-xogħlijiet li qegħdin nagħmlu ħriġna 106 pazjent minn tlett iswali biex inkunu nistgħu naħdmu, imbagħad eventwalment nirrilokawhom wara li nagħmlu r-refurbishment neċessarju.  Wara li nlestu dawn inkunu nistgħu naħdmu fuq is-swali l-oħra li għandhom bżonn ċerti tiswijiet. 

IĊ-CHAIRPERSON: Però waqt li għaddej dan ix-xogħol – li huwa tajjeb u jalla nonfqu kemm hemm bżonn biex dawn il-persuni jgħixu ħajja tal-aqwa kwalità – as of now m’għadx hemm sitwazzjonijiet ta’ showers bla misħun.

IS-SUR STEPHEN SULTANA: Jekk ikun hemm nindirizzawhom. Issa għandna s-set-up għax issettjajna bin-nies li kellna bżonn u qegħdin nindirizzaw il-problemi as we go along. 

IĊ-CHAIRPERSON: Int jkollok il-maintenance regolari, però imbagħad qed nifhem li hemm dan il-proġett ta’ refurbishment tas-swali. Sa meta qegħdin ngħidu li MCH....

IS-SUR STEPHEN SULTANA: Ix-xogħol se jsir fuq medda ta’ ħames snin. 

ONOR. ALEX MUSCAT: Kemm qegħdin taraw li hemm bżonn li jiġu nvestiti flus biex jiġi rranġat l-isptar kollu? 

IS-SUR STEPHEN SULTANA: Il-Gvern investa €30 miljun.

ONOR. ALEX MUSCAT: U  beda dan il-proġett minn din is-sena?

IS-SUR STEPHEN SULTANA: Hekk hu.

ONOR. ALEX MUSCAT: Hawnhekk qed tingħata l-impressjoni mill-kollegi tiegħi, forsi anke b’mod inġust, li donnu dawn il-150 ruħ ma kienx hemm bżonnhom, qishom qegħdin hemmhekk relaxed ma jagħmlu xejn. Kemm ilek CEO inti, jiġifieri sena u nofs, tista’ tgħidilna jekk dawn humiex qegħdin idejhom fuq żaqqhom jew le?

IS-SUR STEPHEN SULTANA: Idejhom fuq żaqqhom żgur li mhumiex. 

ONOR. JULIA FARRUGIA PORTELLI: Mistoqsija iktar diretta. Kieku dawn il-150 persuna kellhom jieqfu jaħdmu llum, xi jkun l-impatt fuq il-pazjenti li għandhom bżonn kura fis-saħħa mentali? 

IS-SUR STEPHEN SULTANA: L-impatt ikun kbir.

ONOR. JULIA FARRUGIA PORTELLI: Bħal?

IS-SUR STEPHEN SULTANA: Se nispiċċaw ovvjament mingħajr persuni tal-maintenance għax, kif għedna, użajna lilhom bħala stop gap measure. Hemm ukoll ward clerks li jdaħħlu d-data tal-pazjenti, eċċ. li jekk nispiċċaw mingħajrhom... 

IĊ-CHAIRPERSON: M’hu minnu xejn għax il-ward clerks ma jaqgħux taħt il-kuntratt. 

ONOR. JULIA FARRUGIA PORTELLI: Jiġifieri qed nifhmek sew li qed tgħid li mingħajr dawn il-150 ruħ mhux possibbli tibqgħu għaddejjin smooth bir-rittmu li għaddejjin?

IS-SUR STEPHEN SULTANA: Le.  Lil dawn il-ħaddiema għandna bżonnhom u qegħdin nippruvaw nagħmlu mill-aħjar li nistgħu biex nagħmlu l-aqwa użu tar-riżorsi, jiġifieri jekk naraw li nistgħu ntejbu xi mkien nippruvaw nagħmlu dan bl-aħjar mod possibbli bir-riżorsi li għandna. 

ONOR. ALEX MUSCAT: Bħalissa kif qegħdin jintużaw dawn ir-riżorsi? Ilbieraħ jidher li varajtu waħda mis-swali. Kienu nvoluti dawn il-ħaddiema f’dan ix-xogħol?

IS-SUR STEPHEN SULTANA: Iva, bihom ħdimna.

ONOR. JULIA FARRUGIA PORTELLI: X’tip ta’ xogħol għamlu?

IS-SUR STEPHEN SULTANA: Xogħlijiet fuq suffetti, fuq airconditions, vinyl, finishing, gypsum, żebgħa...

ONOR. ALEX MUSCAT: Jiġifieri x-xogħol fuq is-sala li ġiet varata lbieraħ saret minn dawn il-ħaddiema li qegħdin nitkellmu fuqhom hawnhekk mingħajr il-bżonn li intom toħorġu tenders ulterjuri biex tikkuntrattaw xi kuntrattur barrani.

IS-SUR STEPHEN SULTANA: Ħdimna bil-ħaddiema tagħna stess.

ONOR. ALEX MUSCAT: Beħsiebkom tkomplu hekk? Jiġifieri l-pjan tagħkom huwa li tkomplu tużaw dawn il-ħaddiema fuq swali oħra?

IS-SUR STEPHEN SULTANA: Definittivament se jkollna bżonnhom fuq day-to-day operations tal-isptar. Jekk jinqala’ każ ta’ emerġenza nqabbdu lilhom u ovvjament naraw kif nistgħu nimmaniġġjaw. 

ONOR. ALEX MUSCAT: Jiġifieri qegħdin nitkellmu fuq il-35 ruħ li huma ddedikati fuq maintenance.

IS-SUR STEPHEN SULTANA: Ovvjament konna fil-proċess ukoll li noħorġu diversi requests for participation. Ħriġna miżerjament 18-il wieħed dan l-aħħar biex ix-xogħol fl-isptar isir minn kuntratturi privati ħalli nħaffu l-proċess tat-tisħiħ tal-istess sptar. Idealment dawn l-istess ħaddiema li għandna llum  jintużaw fuq id-day-to-day operations li għandna ħafna minnhom. 

ONOR. ALEX MUSCAT: F’din is-sena li ninsabu fiha kemm għandkom flus ivvutati fuq capital expenditure?

IS-SUR STEPHEN SULTANA: Hemm madwar €6.5 miljun kapital li żdiedu mit-€300,000 li kellna s-sena l-oħra.

ONOR. ALEX MUSCAT: U dawn jinkludu s-servizz ta’ dawn il-ħaddiema?

IS-SUR STEPHEN SULTANA: Dak jagħmel parti mill-capital expenditure, imma hija spiża żgħira.

ONOR. ALEX MUSCAT: Se nkellmek ftit fuq il-contract management, xi ħaġa li l-Awditur daħal fiha u l-ex financial officer ta l-input tiegħu dwaru l-ġimgħa l-oħra. Kif qed jiġi mmaniġjat illum il-ġurnata dan il-kuntratt? 
IS-SUR STEPHEN SULTANA: Bħalissa hemm diversi head of sections jimmonitorjaw lill-ħaddiema rispettivi u jagħtu l-feedback fuq dak li jkunu qegħdin jagħmlu s-subordinates tagħhom. Imma going forward, dan irridu nirregolarizzawh ukoll billi noħorġu sejħa għal contracts management person, jiġifieri jkollna persuna idonea li tkun iffukata litteralment fuq it-tmexxija ta’ dawn it-tip ta’  kuntratti.

ONOR. ALEX MUSCAT: Meta fl-aħħar tax-xahar, jew kull tliet xhur – ma nafx is-sistema kif inhi – dan il-kuntrattur partikolari jibagħtilkom l-invoice ta’ “tant” ħaddiema li jkunu ħadmu “tant” sigħat ta’ xogħol, intom taqbdu u tħallsuhom jew hemm sistema kif tivverifikaw li dak ix-xogħol effettivament ikun sar? 

IS-SUR STEPHEN SULTANA: M’għandix dubju li l-financial control section  huma viġilanti ħafna fuq dawn l-affarijiet, u ovvjament il-palm reader jiġi skrutinizzat kif suppost.

ONOR. ALEX MUSCAT: U l-palm readers ma jintużawx biss mill-ħaddiema tal-isptar, imma anke mill-ħaddiema tal-kuntratturi li qegħdin joffru s-servizz hemmhekk.

IS-SUR STEPHEN SULTANA: Le, il-ħaddiema tal-kuntrattur biss jużaw il-palm readers għax il-ħaddiema tas-Servizz Pubbliku jiffirmaw fuq l-attendence sheet. Kien hemm ukoll każijiet fejn ħadt passi dixxiplinarji għax inqabbdu mis-CCTVs li hemm u avżajt lill-kuntrattur biex ma jerġax jibgħathomlna. Jiġifieri ħadt stands ukoll. 

ONOR. ALEX MUSCAT: Jiġifieri ħadtu passi dixxiplinarji fil-konfront ta’ min ma kienx qed jagħmel xogħlu.

IS-SUR STEPHEN SULTANA: Definittivament. 

ONOR. ALEX MUSCAT: Fil-bidu konna qegħdin nitkellmu dwar il-qagħda tal-isptar u inti għedt li meta ħadt over fl-2018 kien diġà sar ammont ta’ xogħol biex dawk is-swali li l-iktar kienu fi stat ħażin ma jibqgħux jilqgħu pazjenti fihom. Fhimt sew?

IS-SUR STEPHEN SULTANA: Hekk hu.

ONOR. ALEX MUSCAT: Allura llum hemm swali li għadhom fi stat ħażin imma m’hemmx pazjenti fihom?

IS-SUR STEPHEN SULTANA: Huma battala. Huma litteralment ghost wards. 

ONOR. ALEX MUSCAT: Kemm hu n-numru ta’ pazjenti li hemm illum fl-isptar? 

IS-SUR STEPHEN SULTANA: Illum għandna 398 pazjent, meta sa ftit tax-xhur ilu n-numru kien aktar minn 500 għax ovvjament il-Gvern ħa deċiżjoni li jagħmel outsourcing biex inkunu nistgħu nibdew ir-refurbishing. 

ONOR. JULIA FARRUGIA PORTELLI: Numru ta’ snin ilu kont ġejt inżur pazjent f’MCH u rajt sitwazzjoni, li f’għajnejja kienet inaċċettabbli, ta’ tfal ma’ adulti. Għad għandna sitwazzjoni ta’ tfal imħalltin ma’ adulti f’MCH? 

IS-SUR STEPHEN SULTANA:  Fl-isptar hemm il-Young Persons Unit (YPU) biex tindirizza l-problemi tat-tfal.

IĊ-CHAIRPERSON: Kemm ilha miftuħa din il-unit?

IS-SUR STEPHEN SULTANA: Ilha ħafna. 

IĊ-CHAIRPERSON: Għax peress li għedt is-sena l-oħra...

ONOR. JULIA FARRUGIA PORTELLI: Kemm ilha topera?

IS-SUR STEPHEN SULTANA: Ma nafx, imma ilha.

ONOR. JULIA FARRUGIA PORTELLI: Jiġifieri meta dħalt int kienet diġà qiegħda topera.

IS-SUR STEPHEN SULTANA:  Iva. 

IĊ-CHAIRPERSON: Inti għedt li bis-saħħa ta’ dawn il-ħaddiema, li m’għandix dubju li jagħmlu xogħolhom and good luck to them...  Dak li għedt inti u dak li rrapporta l-Awditur mhuwiex eżatt l-istess. F’paragrafu 3.3 li hemm f’paġna 25 tar-rapport, l-Awditur jgħid li minkejja li l-kuntratt għall-iskrivana ntuża biex jiddaħħlu l-handymen, irriżultalu li numru minnhom ma kenux skilled, ma kenux kompetenti u f’ċerti trades ma kellhomx il-liċenzja biex jagħmlu x-xogħol li kien intenzjonat li jagħmlu. Allura, kontra dak li għadek kif għedt int, minkejja li kien hemm dawn in-nies jaħdmu, MCH kellu jirrikorri għall-ħaddiema minn barra. Fil-fatt paragrafu 3.3 jgħid hekk:

“NAO was additionally informed that, in the absence of the mentioned expertise, the hospital (although essentially having a dedicated department set up for certain tasks) would still have to resort to procure technical services from elsewhere to complete certain projects ... For example, the audit team was informed that a number of the personnel deployed in the air-conditioning servicing unit, maintenance department and others assigned to carry out electrical works, were not in possession of the required licenses or technical expertise. To this end, even in view of health and safety obligations, their direct superiors felt that these cannot be entrusted with critical tasks and had to be therefore assigned with other, less technical duties.”.

Fil-fatt meta qam dan il-punt waqt li kien qiegħed jixhed l-ex CEO, huwa qal li dawn il-ħaddiema kienu jintużaw biex iżommu s-slielem. Jiġifieri mhux eżattament kif għedtilna inti, u ċioè li bis-saħħa ta’ dawn qegħdin tiffrankaw milli tmorru għand il-kuntrattur barra.  L-Awditur – u mhux jien – f’dan il-paragrafu qed jgħid bil-kontra għax qed jgħid li ġew ingaġġati s-servizzi ta’ nies għal xi ħaġa, intużaw għal xi ħaġ’oħra, però lanqas għal dik ix-xi ħaġ’oħra ma kienu tajbin u spiċċajtu ġġibu n-nies minn barra. Xi twieġeb għal dan l-istatement tal-Awditur?

IS-SUR STEPHEN SULTANA: Xempju tax-xogħol li għamlu dawn il-ħaddiema huwa proprju s-sala li ġiet inawgurata lbieraħ. Ix-xogħlijiet kollha relatati ma’ dik is-sala għamluh huma, m’għamilniex outsourcing ta’ xogħol barra. Li forsi rrimarka l-Awditur huwa għal xogħol fuq xi proġett kbir.

IĊ-CHAIRPERSON: Tal-bieraħ huwa proġett kbir jew żgħir? 

IS-SUR STEPHEN SULTANA: Huwa proġett kbir imma huwa proġett ta’ refurbishment, jiġifieri ma sibniex blokka shell u nbniet minn fuq s’isfel. Ċertament li dak it-tip ta’ xogħol mhux se jagħmluh, mhux għax mhumiex kapaċi imma għax tkun trid tħaffef u tmexxi x-xogħol. Jista’ jagħti l-każ li l-Awditur kien qed jirrimarka għal dawk it-tip ta’ proġetti li wkoll kellna minnhom fil-passat. 

IĊ-CHAIRPERSON: Jiġifieri l-Awditur huwa korrett, però qed jitkellem fuq xi ħaġ’oħra.

IS-SUR STEPHEN SULTANA: Jien hekk naħseb. 

IĊ-CHAIRPERSON: L-Awditur fir-rapport tiegħu jagħmel ukoll riferenza għall-cleaning services f’MCH. Tista’, jekk jogħġbok, tagħtina daqsxejn background ta’ x’inhi s-sitwazzjoni fuq il-kuntratt tal-cleaning services fl-isptar?

IS-SUR STEPHEN SULTANA: Għamilna negotiated procedure mal-kuntrattur attwali sakemm it-tender jiġi awarded u t-tender document for a new contract ġie sottomess lid-Department of Contracts (DOC) għall-vetting fis-27 ta’ Mejju ta’ din is-sena.

IĊ-CHAIRPERSON: Ħalli nifhem sew. Jiġifieri dan kien kuntratt li jmur lura għall-2014 u  issa donnu qed jinħass il-bżonn li minflok dan il-kuntrattur jibqa’ jiġi rolled over – ma nafx x’inhi l-kelma teknika eżatta –....

IS-SUR STEPHEN SULTANA: Ma naħsibx li kien  hemm l-istess kuntrattur. Naħseb li in between kien hemm kuntrattur ieħor. M’iniex ċert imma mingħalija qabel kien hemm kuntrattur ieħor. 

IĊ-CHAIRPERSON: Mir-rapport tal-Awditur ma jirriżultax li kien hemm kuntrattur ieħor, u donnu issa nħass il-bżonn li toħroġ il-call mill-ġdid. Din id-deċiżjoni hija konsegwenza ta’ dan ir-rapport?

IS-SUR STEPHEN SULTANA: Le.

IĊ-CHAIRPERSON: Jiġifieri l-ewwel kien jiġi extended minn sena għal sena u sitt xhur sitt xhur, u issa se jiġi tterminat u se toħroġ sejħa totalment ġdida.

IS-SUR STEPHEN SULTANA: Biex nispjegalek iktar fid-dettall, dan il-kuntratt kien ġie awarded għal tliet xhur, mis-16 ta’ Marzu sal-15 ta’ Ġunju 2015, sakemm isir tender, imbagħad saru extensions through negotiated procedure agreement li ġew approvati mid-DOC sa Settembru 2017, imbagħad kien hemm request for participation call li ġiet ippubblikata fid-19 t’April 2016 bil-closing date kienet il-25 ta’ April, dejjem b’agreement mad-DOC, imma ġiet ikkanċellata għax l-offerti kienu kollha bl-istess prezzijiet, imbagħad ħareġ tender ieħor fit-2 ta’ Ottubru 2015 meta kien hemm ukoll pre-contractual objections u dan ġie estiż sat-12 ta’ Mejju 2016 u ġie kkanċellat ukoll, imbagħad ħareġ tender ieħor li ġie sottomess lid-DOC f’April 2017 u ġie vetted f’Ottubru 2018, u minn dak iż-żmien imbagħad mexxejna għal tender document ieħor li ġie sottomess lid-DOC għall-vetting fis-27 ta’ Mejju 2019. 

IĊ-CHAIRPERSON: L-Awditur jirrimarka li filwaqt li l-cost tal-cleaning services għal tliet xhur kien ta’ €446,880, fil-mument li kien qed jagħmel ir-rapport irriżultalu li l-expense ta’ dan il-kuntratt telgħet għal €1.6 miljun għal sitt xhur. F’paragrafu 4.1.2 li hemm f’paġna 28 tar-rapport, l-Awditur jagħmel l-osservazzjoni li filwaqt li oriġinarjament il-valur ta’ dan il-kuntratt għal cleaning services kien ta’ €446,880 għal tliet xhur, fil-mument li kien qed jagħmel ir-rapport, il-cost ta’ dan it-tender għat-tindif tela’ għal €1.6 miljun għal sitt xhur. Jiġifieri minn €446,880, mhux irdoppja imma tela’ għal €1.6 miljun, jiġifieri kważi d-doppju u nofs.  Hemm xi spjegazzjoni kif il-cost ta’ dan il-cleaning contract sploda minn €446,880 għal madwar €800,000 għal tliet xhur?

IS-SUR STEPHEN SULTANA: Li hu żgur hu li aħna qegħdin inħallsu skont in-numru ta’ sigħat li jiġu deployed mal-isptar. Aħna nħallsu per hour.

IĊ-CHAIRPERSON: Però bħala CEO are you aware illi qabel, the cost of the cleaning kien  €446,880 kull tliet xhur filwaqt li fil-mument li kien qed jinkiteb ir-rapport tela’ għal €800,000, jiġifieri kważi rdoppja? Hemm raġuni għalfejn il-cost tal-cleaning f’MCH donnu spara minn €446,880 għal €800,000? 

IS-SUR STEPHEN SULTANA: Sinjal li at that point in time ma kienx qed isir biżżejjed biex inkopru l-isptar kollu. 

IĊ-CHAIRPERSON: Ftit simplistika r-risposta!  Jiġifieri  qed tgħidli li qabel ma kontux tnaddfu u issa qegħdin tnaddfu?

IS-SUR STEPHEN SULTANA: Le, mhux hekk. 

IĊ-CHAIRPERSON:  Mela xiex?

IS-SUR STEPHEN SULTANA:  Jiġifieri jekk qabel forsi kien hemm żewġ cleaners f’ward partikolari, inħasset il-ħtieġa li biex ix-xogħol ikun up to standard irridu nżiduhom għal tlieta jew erba’ cleaners. 

IĊ-CHAIRPERSON: Jiġifieri l-cleaners irduppjaw.

IS-SUR STEPHEN SULTANA: Jista’ jagħti l-każ li ġara hekk. Ma nafx eżattament x’ġara dak iż-żmien. 

ONOR. CHRIS SAID: Ftit ilu għedtilna li l-pazjenti f’MCH naqsu b’130 – aħbar li kienet irrappurtata wkoll fil-media matul dawn l-aħħar ġranet – u għedtilna li ġew outsourced. Jiġifieri dan ifisser li marru fil-privat? 

IS-SUR STEPHEN SULTANA: Hekk hu.

ONOR. CHRIS SAID: Jiġifieri l-Gvern qed iħallas sodda fil-privat għalihom?

IS-SUR STEPHEN SULTANA: Hekk hu. 

ONOR. CHRIS SAID:  U minkejja li l-pazjenti naqsu bi kwart, in-numru ta’ ħaddiema f’MCH baqa’ l-istess?

IS-SUR STEPHEN SULTANA: Le, naqas ukoll accordingly. Fil-fatt in-numru ta’ skrivana diġà niżel. M’għandix statistika fuq il-cleaning, imma diġà tajt spjegazzjoni kif in-numru ta’ skrivana minn “tant” ġie ridott għal “tant” ieħor li jirrispekkja r-ratio mal-pazjenti. 

ONOR. CHRIS SAID: Jiġifieri n-numru ta’ skrivana niżel bi kwart?

IS-SUR STEPHEN SULTANA: Le, ma jidhirlix li niżel bi kwart. 
ONOR. CHRIS SAID: U n-numru ta’ cleaners niżel bi kwart? Għax hawnhekk jidher li żdied mhux naqas.

IĊ-CHAIRPERSON: Hawnhekk jidher li rdoppja.

IS-SUR STEPHEN SULTANA: Meta żdied?

IĊ-CHAIRPERSON: Bejn Awwissu 2018 u Frar 2019. 

IS-SUR STEPHEN SULTANA: Is-swali mhux xorta trid tnaddafhom!?

ONOR. CHRIS SAID: Kollox sew, inti qed tirrispondi. Jiġifieri minkejja li l-pazjenti naqsu bi kwart – u din hija kkonfermata minnek – in-numru ta’ ħaddiema, bejn wieħed u ieħor, baqa’ l-istess. Kemm qed iħallas il-Gvern għal kull sodda fil-privat għal kull pazjent? 

IS-SUR STEPHEN SULTANA: Jekk m’iniex sejjer żball il-Gvern qed iħallas madwar €65.

ONOR. CHRIS SAID: Kuljum?

IS-SUR STEPHEN SULTANA:  Iva. 

ONOR. CHRIS SAID:  U dik tinkludi t-tindif, l-ikel u kollox. Hux hekk?

IS-SUR STEPHEN SULTANA: Hekk hu.

ONOR. CHRIS SAID: Jiġifieri intom m’għadkomx responsabbli għal dak il-pazjent għax qiegħed rikoverat f’home privata. 

Qegħdin naqblu li l-pazjenti naqsu bejn wieħed u ieħor bi kwart. Kemm hu n-numru ta’ skrivana li hemm jaħdmu llum as we speak f’MCH?

IS-SUR STEPHEN SULTANA: Skont dan il-kuntratt hemm 138, li huma amalgamazzjoni ta’ kollox, ma qgħadtx naqsamhom.

IĊ-CHAIRPERSON: 138 jinkludu l-ħaddiema tal-maintenance? 

IS-SUR STEPHEN SULTANA: Iva.

ONOR. CHRIS SAID:  U dawk għadhom hemm? 

IS-SUR STEPHEN SULTANA:  Iva.

ONOR. CHRIS SAID:  It-300 li inti għedt li bejn l-2011 u l-2012 ġew impjegati direttament mas-Servizz Pubbliku, jiġifieri mhux through l-kuntrattur, kollha għadhom hemmhekk minkejja li naqas in-numru ta’ pazjenti? 

IS-SUR STEPHEN SULTANA: Nimmaġina li hemm għadhom. 

[bookmark: _GoBack]ONOR. CHRIS SAID:  L-Awditur daħal biss fuq żewġ kuntratti speċifiċi, dak tal-iskrivana u dak tat-tindif, u qal kif l-ispiża splodiet f’daqqa, imma probabbilment hemm areas oħrajn. Kif tiġġustifika li n-numru ta’ pazjenti naqas b’“tant” fejn allura l-Gvern qed iħallas għalihom f’post ieħor u l-ispiża xorta baqgħet l-istess?

IS-SUR STEPHEN SULTANA: Trid tipprova tirriloka biex ovvjament ma toħloqx diżgwid mal-unions rispettivi. Ma rridux ninsew li qegħdin naħdmu f’ambjent highly unionised, jiġifieri trid toqgħod attent kif taħdem. M’iniex qed insib ġustifikazzjoni, imma jekk hemm lok li nista’ b’xi mod inċaqlaq lil xi ħadd minn “hawnhekk” u nużah xi mkien ieħor, nagħmilha.

ONOR. CHRIS SAID: Imma l-ħaddiema qegħdin joffru servizz through l-kuntrattur, jiġifieri intom mal-kuntrattur għandkom x’taqsmu.  Hux hekk?

IS-SUR STEPHEN SULTANA: Mitt darba u elf, imma jekk iwaqqafli lill-istaff milli jagħmlu l- cleaning  x’nagħmel?

ONOR. CHRIS SAID: Imma fil-kuntratt għandek indikat li tista’ tnaqqas is-sigħat x’ħin trid. Mhux hekk?

IS-SUR STEPHEN SULTANA: Hekk qegħdin nagħmlu, imma gradwalment.

ONOR. CHRIS SAID: Kemm naqqastuhom is-sigħat mir-rapport ‘il hawn, jiġifieri minn Frar?

IS-SUR STEPHEN SULTANA: M’għandix dik l-informazzjoni miegħi. 

ONOR. CHRIS SAID: Imma naqqastuhom?

IS-SUR STEPHEN SULTANA: Gradually qegħdin jonqsu.

ONOR. CHRIS SAID: Kemm?

IS-SUR STEPHEN SULTANA: M’għandix idea.

ONOR. CHRIS SAID: Tista’ tgħaddilna din l-informazzjoni?

IS-SUR STEPHEN SULTANA: Iva.

ONOR. CHRIS SAID: Hawnhekk qegħdin nitkellmu fuq kuntrattur li joffri s-servizz through l-ħaddiema tiegħu. Ngħid sew li l-kuntrattur fl-isptar m’għandux ir-rappreżentanti tiegħu li jagħmlu l-management ta’ dawn il-ħaddiema, imma sempliċement jipprovdilkom il-ħaddiema, imbagħad hija responsabilità tagħkom?

IS-SUR STEPHEN SULTANA: Kif diġà għedt meta kont qed inwieġeb lill-Onor. Muscat, bħalissa qegħdin fl-istadju li ningaġġaw contracts manager li xogħlu prattikament ikun li jissorvelja dawn it-tip ta’ kuntratti biex ikollna iktar kontrolli, mhux għax m’għandniex, imma rridu nsaħħu u nagħmlu aktar kontrolli fuq dawn it-tip ta’ kuntratti.

ONOR. CHRIS SAID: Imma l-kontrolli llum min qed jagħmilhom?

IS-SUR STEPHEN SULTANA: Il-kontrolli jsiru mid-diversi managers li għandna fid-diversi units.

ONOR. CHRIS SAID: Jiġifieri huma managers li jaqgħu taħtek, mhumiex managers tal-kuntrattur. Il-kuntrattur  m’għandu l-ebda manager fl-isptar.

IS-SUR STEPHEN SULTANA: Ikollu wieħed idur u jagħqad hemm, ikun qisu supervisor.

ONOR. CHRIS SAID: Wieħed?

IS-SUR STEPHEN SULTANA: Waħda u, jekk m’iniex sejjer żball, għandha assistent.

ONOR. CHRIS SAID: U tas-supervisor tħallsu wkoll?

IS-SUR STEPHEN SULTANA: Jidhirli li iva.

ONOR. CHRIS SAID: Jiġifieri l-kuntrattur jipprovdi l-ħaddiema u meta fl-aħħar tax-xahar jiġi l-kont, tħallsuh. 

IS-SUR STEPHEN SULTANA: L-ewwel nivverifikaw li jkunu saru dawk is-sigħat.

ONOR. CHRIS SAID: Kif tivverifikaw? 

IS-SUR STEPHEN SULTANA: Permezz tal-palm readings.

ONOR. CHRIS SAID: Sur Sultana, int għamilt riferenza għall-HR plans u għedtilna li mill-2018 ‘il quddiem għamilthom kull sena.

IS-SUR STEPHEN SULTANA: Naħseb li they are a must. Kull entità tal-Gvern tagħmilhom.

ONOR. CHRIS SAID: Meta ġejt biex tagħmel l-HR plans tal-2018 imxejt fuq tas-snin ta’ qabel, ċjoè tal-2015, 2016 u 2017?

IS-SUR STEPHEN SULTANA: Rajt x’inhu l-bżonn tal-isptar at that point in time u rranġajna accordingly. 

ONOR. CHRIS SAID: Imma tas-snin ta’ qabel rajthom?

IS-SUR STEPHEN SULTANA: Ovvjament l-HR Manager tagħtini l-informazzjoni kollha meħtieġa, imbagħad niddiskuti mal-istakeholders kollha, naraw eżattament x’hemm bżonn...

ONOR. CHRIS SAID: Jien qed nistaqsik jekk rajtx fiżikament l-HR plans.

IS-SUR STEPHEN SULTANA: Jien li nara huwa jekk ikunx hemm increase jew decrease  fuq tas-sena ta’ qabel, mhux neċessarjament nara ta’ dik is-sena partikolari. Biex l-HR plan isir kif suppost trid issir konsultazzjoni wiesgħa mal-istakeholders kollha, imma nista’ nassigurak li dan l-eżerċizzju qed isir b’mod regolari. 

IĊ-CHAIRPERSON: F’paragrafu 4.1.4 li hemm f’paġna 29, l-Awditur jitkellem dwar il-kuntratt tat-tindif u jgħid hekk: 

“The financial value at which cleaning services at MCH are acquired far exceeds the maximum threshold for a call for quotations as set by the national public procurement regulations. NAO did not carry out an analysis on the actual process by which MCH acquired the service for cleaning. However, this Office strongly contends that procuring a service for three months with a value of nearly half a million euro through a call for quotations and extending it over a number of years with increasing financial values, poses a considerable governance risk. This is particularly the case insofar as ascertaining fair competition.”.

Jiġifieri l-Awditur qed jiġbed widnejn xi ħadd u qed jgħid li mhuwiex good governance li jkollok kuntratt ta’ din il-portata u tibqa’ ġġeddu tliet xhur, tliet xhur. Did you take heed ta’ din l-osservazzjoni tal-Awditur fuq dan il-kuntratt partikolari u fuq kuntratti oħrajn, jew qegħdin tgħidu li qed jgħid il-ħmerijiet, jew li ma taqblux, jew li ma tistgħux? X’inhi t-take tagħkom fuq din ir-rakkmandazzjoni? Għax fl-aħħar mill-aħħar l-Awditur jagħmel rakkmandazzjonijiet, u f’dan il-każ qed jgħidilkom biex ma tibqgħux tagħmlu hekk għax ma jaqblilkomx u, iktar minn hekk, it does  not augur well for fair competition.  Did you take heed of this, jew sitta u sitta tnax? 

IS-SUR STEPHEN SULTANA: Aħna ħdimna fuq il-binarji li diġà spjegajt, jiġifieri t-tender ġie kklassifikat u eventwalment innegozjat permezz ta’ dawk il-parametri li semmejt ftit tal-ħin ilu. Fis-27 ta’ Mejju li għadda, wara li rajna r-requirements li għandu l-isptar, issottomettejna kuntratt ġdid lid-DOC għall-vetting biex inkunu nistgħu nirregolarizzaw ruħna.

IĊ-CHAIRPERSON: Jiġifieri qed nifhem li meta jintemm dan il-proċess, dan li osserva l-Awditur se jiġi ndirizzat biex ma jiġix ripetut.  Hux hekk?

IS-SUR STEPHEN SULTANA: Fil-fatt aħna konna tlabna wkoll request for approval għal negotiated procedure sakemm it-tender jiġi awarded u din ġiet sottomessa lid-DOC fit-2 ta’ Mejju.  Dan ovvjament dejjem biex nirregolarizzaw ruħna. 

IĊ-CHAIRPERSON: Jiġifieri jekk għall-argument, l-Awditur revisits in a year’s time, se jsib li din il-practice ħażina spiċċat. 

L-Awditur jagħmel ukoll osservazzjoni interessanti meta jgħid li MCH mhuwiex post kwalunkwe, u anke f’dak li għandu x’jaqsam ma’ tindif, mhijiex kwestjoni li wieħed jaqbad u jitfa’  lil min ġie ġie għax għandek sitwazzjoni delikata u sensittiva u l-ħaddiema jridu jkunu mħarrġin għax qegħdin jiddijljaw ma’ ċirkostanzi verament partikolari u jkollhom kuntatt mal-pazjenti. Meta tiġu biex timpjegaw persuni fi kwalunkwe grad, minn cleaner sa skrivana, issir xi forma ta’ taħriġ bażiku? Issir xi forma ta’ preparazzjoni biex tispjegawlhom li cleaner f’ward f’MCH mhuwiex ekwivalenti għal cleaner fi branka ta’ bank lokali, għax hemmhekk hemm ċirkostanzi partikolari? L-Awditur jgħid li huwa evidenti li l-impjegati ma jkunux ippreparati għal din is-sitwazzjoni.

IS-SUR STEPHEN SULTANA: Irridu nfakkru li r-recruitment isir mill-kuntrattur direttament, jiġifieri jekk iġibli persuna “A”, aħna nevalwawha fuq perjodu ta’ xhur daqslikieku qiegħda fi probation period, jekk eventwalment jidħol xi forma ta’ rapport fuqha mis-supervisors jew min-nies li jkun hemm fis-sala, aħna nieħdu l-passi neċessarji. Kien hemm każijiet fejn anke bdilna lill-istess impjegati meta ma rajnihomx up to standard. 

IĊ-CHAIRPERSON: Iktar milli tibdilhom, l-Awditur jgħid li wasal iż-żmien li qabel nitfgħu lil xi ħadd f’sala mal-pazjenti, irridu nkunu ċerti li huwa mħarreġ għal dak li hemm bżonn.  Fl-opinjoni tiegħi ma naħsibx li hija attitudni tajba li tgħid li timpjegaw persuna għax ikun bagħatha l-kuntrattur imbagħad jekk jirriżultalkom li mhijiex tajba tneħħuha. L-Awditur qed jirrikkmanda – u qed ngħidlek dan b’sens pożittiv – li kull min ikun f’kuntatt mal-pazjent ikollu a basic knowledge that he’s dealing with a very particular situation. 

IS-SUR STEPHEN SULTANA: Naqblu, imma klawsola bħal dik trid tkun infilzata fil-kuntratt qabel ma jiġi awarded.

IĊ-CHAIRPERSON: Allura jekk nista’ nagħtikom parir, jekk għadkom fi stadju li tagħmluha għandkom tassiguraw li jkun hemm imdaħħal il-bżonn ta’ xi forma ta’ taħriġ. 

Hawn aktar domandi?  L-Onor. Alex Muscat.

ONOR. ALEX MUSCAT: Jekk qed nifhem sew, meta intom tiġu bżonn iktar servizzi mingħand dan il-kuntrattur titolbuh jibagħtilkom il-ħaddiema. Wara jkun hemm proċess ta’ skrutinju min-naħa tagħkom?

IS-SUR STEPHEN SULTANA: Fuq skrivana?

ONOR. ALEX MUSCAT: Jew cleaners.

IS-SUR STEPHEN SULTANA: Fejn jidħlu skrivana l-proċess ikun li wara li jiġu mibgħuta mill-kuntrattur u nkunu nafu fejn se jiġu recruited, nagħmlu interview ieħor aħna biex naraw jekk humiex verament up to it.

ONOR. ALEX MUSCAT: Jiġifieri apparti li l-kuntrattur jagħżel lil min jidhirlu li huwa idoneu għal dan ix-xogħol, ikun hemm proċess addizzjonali, fis-sens li intom tagħmlu double checking fuqhom u jkun hemm ukoll każijiet fejn jintbagħat xi ħadd mill-kuntrattur u taraw li ma jkunx idoneu għax-xogħol. Ġieli rrifjutajtu ħaddiema li jkunu ntbagħtu mill-kuntrattur?

IS-SUR STEPHEN SULTANA: Le, ma jidhirlix li rrifjutajna, imma kien hemm każijiet fejn wara li jkunu ġew ingaġġati rajna li they are not up to it u bgħatnihom lura u tlabna replacement.

ONOR. ALEX MUSCAT: Meta tiġu biex titolbu s-servizz addizzjonali ta’ xi ħadd tkunu tajtu r-requirements li għandkom bżonn lill-kuntrattur?

IS-SUR STEPHEN SULTANA: Iva. 

ONOR. ALEX MUSCAT:  Biex nara jekk aħniex qegħdin nifhmu sew.  Jiġifieri l-HR plan li jsir ta’ kull sena jirrigwarda l-ħaddiema tas-Servizz Pubbliku u mkien ma jissemmew ir-requirements tal-ħaddiema li għandek bżonn li tixtri s-servizz tagħhom permezz ta’ outsourcing. 

IS-SUR STEPHEN SULTANA: Ma jissemmewx, imma jekk tidentifika li għandek shortage fit-tali kuntratt, liema kuntratt se jagħtik pereżempju massimu ta’ 100 ħaddiem u aħna għandna bżonn 110, dawk l-għaxra trid iżżidhom fl-HR plan. 

ONOR. ALEX MUSCAT: Jiġifieri intom tagħmlu l-HR plan kull sena, liema pjan ikopri ħaddiema tas-Servizz Pubbliku, u l-cleaning and clerical staff li qed tixtru s-servizz tagħhom mingħand is-service provider, ma jidhrux fih. 

IĊ-CHAIRPERSON: L-Awditur jikkritika l-fatt li minflok il-kuntrattur jipprovdi l-ħaddiema, inħolqot sistema fejn jintbagħtu ħaddiema direttament mill-ministeru tramite ċ-Chief of Staff.  (Interruzzjonijiet) Kważi tad-daħk kieku ma kenitx tal-biki! L-Awditur jgħid li inħoloq dan il-modus operandi fejn iċ-Chief of Staff fil-Ministeru għas-Saħħa jibgħat il-ħaddiema hu. What are your comments?

ONOR. JULIA FARRUGIA PORTELLI: Kif ġara f’Wasteserv fi żmien Gvern Nazzjonalista!

IS-SUR STEPHEN SULTANA: Li nista’ ngħidlek kif qed naħdem jien, ma nistax inwieġeb fuq x’għamel ħaddieħor. Kif diġà spjegajt, aħna nirċievu CVs kemm bil-posta, kemm bl-email u anke b’mezzi oħra.  Lil min ikun bagħtilna CV aħna nikkuntattjawh u ngħidulu li jekk huwa nteressat jaħdem f’MCH irid jagħmel ir-rikjesta tiegħu lill-kumpanija privata – u ngħidulu min hi – u ngħidulu wkoll l-opportunitajiet li għandna, imbagħad ir-recruitment isir min-naħa tal-kumpanija u jiskatta l-proċess minn hemmhekk.

IĊ-CHAIRPERSON: Jiġifieri dan il-proċess li jgħaddulek in-nies direttament mill-ministeru, li donnu kien jeżisti qabel dħalt int, issa m’għadux jeżisti. Xtaqtek tgħidilna l-lokalitajiet minn fejn ġejjin dawn il-150 ruħ. 

IS-SUR STEPHEN SULTANA: Issa nara minn fejn nista’ inġiblek din l-informazzjoni u nikkuntentak. 

IĊ-CHAIRPERSON: Jien ma jinteressanix l-isem, il-kunjom u n-numru tal-Karta tal-Identità, imma l-lokalità minn fejn ġejjin. Issa tirċievi komunikazzjoni mingħand is-Segretarja tal-Kumitat bir-rikjesti li qegħdin isirulek. 

Nirringrazzjakom. Nittama li l-istudenti li kellna  preżenti llum magħna jitħajru jibdew karriera fil-politika u f’nofs Ġunju jkunu qegħdin jagħmlu dawn il-laqgħat!

Il-Kumitat huwa aġġornat għal data u b’aġenda li jiġu komunikati iktar tard. 

Fl-4:00 p.m. il-Kumitat aġġorna.
